
SUĠĠERIMENTI 

Il-Kumitat għall-Kummerċ Internazzjonali jistieden lill-Kumitat għas-Suq Intern u l-Ħarsien 

tal-Konsumatur, bħala l-kumitat responsabbli, biex jinkorpora s-suġġerimenti li ġejjin fil-

mozzjoni għal riżoluzzjoni tiegħu: 

1. Jisħaq li s-swieq tal-akkwist pubbliku huma ta' importanza ekonomika kbira, billi huwa 

stmat li n-nefqa tal-akkwisti tirrappreżenta 20 % tal-PDG globali, u jisħaq li t-titjib tal-

aċċess għas-swieq tal-akkwist pubbliku f'pajjiżi terzi u l-kundizzjonijiet ekwivalenti ta' 

kompetizzjoni għall-kumpaniji Ewropej ewlenin jistgħu għalhekk ikunu mexxejja 

prinċipali għat-tkabbir tal-prodotti u s-servizzi filwaqt li jwasslu għal għażla akbar u valur 

aħjar għall-kontribwenti fl-UE u fil-pajjiżi terzi; 

2. Jindika li s-swieq tal-akkwist pubbliku f'pajjiżi terzi ta' spiss huma de jure u/jew de facto 

pprojbiti għall-offerenti tal-UE; jinkoraġġixxi lill-Kummissjoni tiġbor u tipprovdi data 

aħjar dwar il-proċeduri ta' akkwist pubbliku internazzjonali; ifakkar li l-Kummissjoni 

tistima li attwalment aktar minn nofs is-suq globali tal-akkwisti jinsab magħluq għall-

kompetizzjoni internazzjonali libera minħabba miżuri protezzjonisti, li qegħdin jiżdiedu 

globalment, filwaqt li valur ta' madwar EUR 352 biljun huwa miftuħ għall-offerenti minn 

pajjiżi membri tal-Ftehim dwar l-Akkwisti Pubbliċi (GPA) tad-WTO; jisħaq fuq il-ħtieġa 

li l-UE tindirizza dan l-iżbilanċ mingħajr ma tirrikorri għal miżuri protezzjonisti; jitlob 

lill-Kummissjoni tiżgura li l-kumpaniji Ewropej jingħataw aċċess għas-suq simili għal 

dak li jgawdu minnu l-kompetituri barranin tagħna fis-suq tal-UE u jinnota li l-istrument 

ta' akkwist internazzjonali (IPI) propost jista', taħt ċerti kundizzjonijiet, ikun mezz biex 

jinħoloq ingranaġġ għal aċċess akbar għas-suq; 

3. Jilqa' l-fatt li wieħed mis-sitt oqsma ta' prijorità għall-azzjoni tal-Kummissjoni fil-qasam 

tal-akkwist pubbliku huwa t-titjib tal-aċċess għas-swieq tal-akkwist; jisħaq li t-titjib tal-

aċċess għas-swieq tal-akkwist pubbliku f'pajjiżi terzi, inkluż fil-livell subnazzjonali, 

jikkostitwixxi interess aggressiv essenzjali għall-UE fin-negozjati kummerċjali, billi 

bosta kumpaniji tal-UE huma kompetittivi ħafna f'diversi setturi; jisħaq li l-akkwist 

pubbliku għandu jiġi inkluż f'kull ftehim kummerċjali futur bil-ħsieb li tiġi 

mmassimizzata l-parteċipazzjoni tal-kumpaniji Ewropej f'sejħiet għal offerti barranin; 

jappella lill-Kummissjoni biex tiżgura l-konformità mad-dispożizzjonijiet li 

jikkonċernaw is-swieq tal-akkwist pubbliku li jinsabu fil-ftehimiet ta' kummerċ ħieles tal-

UE u l-implimentazzjoni xierqa tagħhom; ifakkar li l-ftehimiet kummerċjali għandhom 

jintużaw sabiex itejbu l-aċċess għas-swieq ta' akkwist fir-rigward tal-pajjiżi terzi u jfakkar 

li dan l-aċċess imtejjeb, u r-regoli msaħħa għal proċeduri ta' akkwist moderni, effiċjenti 

u trasparenti, li huma kruċjali għall-iżgurar ta' valur aħjar għall-finanzi pubbliċi, għandu 

jkun element ewlieni f'kull ftehim kummerċjali konkluż mill-UE filwaqt li jiġu rrispettati 

bis-sħiħ l-objettivi leġittimi tal-politika pubblika minquxa fid-direttivi tal-Unjoni dwar l-

akkwist pubbliku; jisħaq li operaturi ekonomiċi ta' pajjiżi terzi għandhom jikkonformaw 

mal-kriterji soċjali u ambjentali Ewropej għall-għoti ta' kuntratti ta' akkwist pubbliku, kif 

stabbilit fid-Direttivi 2014/23/UE, 2014/24/UE u 2014/25/UE, u jinkoraġġixxi, 

b'konformità ma' dan, l-użu tal-kriterju tal-aktar offerta ekonomikament vantaġġuża 

(MEAT) meta jingħataw dawn il-kuntratti; jinnota li l-ftehimiet ta' kummerċ ħieles 

bilaterali u subreġjonali mhux dejjem jiggarantixxu aċċess sħiħ għas-swieq ta' akkwist; 

jitlob lill-Kummissjoni tinnegozja l-akbar aċċess possibbli għas-swieq ta' akkwist 

pubbliku f'pajjiżi terzi; 

4. Jenfasizza li kwalunkwe strateġija sabiex jinfetħu s-swieq ta' akkwist pubbliku f'pajjiżi 

terzi għandha tindirizza b'mod konkret l-ostakli u l-ħtiġijiet speċifiċi tal-SMEs sabiex jiġi 

ffaċilitat l-aċċess tagħhom għas-swieq billi huma partikolarment żvantaġġati fir-rigward 

tad-dħul fis-swieq ta' akkwist pubbliku ta' pajjiżi terzi; iqis li l-effetti tal-esponiment fuq 

l-SMEs għal kompetituri ġodda minn terzi pajjiżi iridu jingħataw ukoll kunsiderazzjoni 

xierqa; jappella lill-Kummissjoni tinkoraġġixxi l-inklużjoni ta' proċeduri ta' akkwist 

favorevoli għall-SMEs (inklużi inizjattivi transkonfinali u t-tqassim tal-offerti fi gruppi) 

fil-ftehimiet kummerċjali; jisħaq fuq il-benefiċċji potenzjali, b'mod partikolari għall-

SMEs, tad-diġitalizzazzjoni permezz ta' akkwist-e fil-proċessi kollha ta' akkwist pubbliku 

ma' pajjiżi terzi; 

5. Jindika li l-ekonomiji emerġenti prinċipali, bħall-Brażil, iċ-Ċina, l-Indja u r-Russja, 

għadhom ma jifformawx parti mill-GPA, filwaqt li ċ-Ċina u r-Russja jinsabu uffiċjalment 

fil-proċess li jaderixxu, u jitlob lill-Kummissjoni tinkoraġġixxi u tippromwovi lill-pajjiżi 

terzi fl-isforzi tagħhom biex jissieħbu fil-GPA, billi l-ftehimiet multilaterali u plurilaterali 

huma l-aħjar mod kif jiġu stabbiliti kundizzjonijiet ekwivalenti ta' kompetizzjoni fit-tul; 

jisħaq li l-ftehimiet kummerċjali bilaterali, b'dispożizzjonijiet ambizzjużi ta' akkwist li 

jirrispettaw il-prinċipji sottostanti tal-GPA, jistgħu jkunu pass 'il quddiem għal 

kooperazzjoni multilaterali msaħħa; 

6. Jevidenzja l-importanza li l-GPA mhux biss jipprevedi aċċess de jure għas-swieq tal-

akkwist pubbliku ta' pajjiżi terzi, iżda wkoll itejbu t-trasparenza u l-prevedibbiltà tal-

proċeduri ta' akkwist; iħeġġeġ lill-Kummissjoni tippromwovi l-iżvilupp ta' standards 

globali u konverġenti għal akkwist trasparenti bħala għodda importanti fil-ġlieda kontra 

l-korruzzjoni; jitlob lill-Kummissjoni, b'mod aktar speċifiku, biex tfittex li fil-ftehimiet 

kummerċjali jiġu inklużi dispożizzjonijiet dwar regoli konġunti għall-akkwist pubbliku 

li jippermettu r-rapportar tal-korruzzjoni, is-semplifikazzjoni tal-proċeduri u t-tisħiħ tal-

integrità u t-trasparenza għall-offerenti. 

